
Лоиҳаи қарори Ҳукумати Ҷумҳурии Тоҷикистон «Дар бораи лоиҳаи 

Қонуни Ҷумҳурии Тоҷикистон «Дар бораи намояндагони патентӣ» бо 
мақсади дар амал татбиқ намудани банди 2.1 Нақшаи чорабиниҳои 
Стратегияи миллии рушди моликияти зеҳнии Ҷумҳурии Тоҷикистон 
барои солҳои 2014-2020 ва инчунин банди 1 Нақшаи кори Шўрои миллӣ 
оид ба ҳамоҳангсозӣ ва рушди соҳаи моликияти зеҳнӣ дар Ҷумҳурии 
Тоҷикистон, таҳия карда шуд. 

Мутобиқи банди 1 Нақшаи кори Шўрои миллӣ яке аз чорабиниҳои 
асосӣ ин омўзиш, таҳлил ва такмили санадҳои меъёрии ҳуқуқии миллии 
соҳаи моликияти зеҳнӣ ва мутобиқ намудани онҳо ба санадҳои меъёрии 
ҳуқуқии байналмилалии соҳаи моликияти зеҳнӣ мебошад. 

Бояд қайд кард, ки тибқи моддаи 1 Қонуни Ҷумҳурии Тоҷикистон 
«Дар бораи тамѓаҳои молӣ ва тамѓаҳои хизматрасонӣ» намояндаи 
патентӣ - шаҳрванди Ҷумҳурии Тоҷикистон, ки тибқи қонунгузории 
Ҷумҳурии Тоҷикистон ҳуқуқи дар назди мақомоти салоҳиятдор (Идораи 
патентӣ) намояндагӣ намудани шахсони воқеӣ ва ҳуқуқиро дорад. 

Пешбурди парвандаҳо оид ба додани патент ё шаҳодатнома ва 
ҳалли дигар масъалаҳои объектҳои моликияти саноатӣ дониши 
махсусро дар соҳаҳои илм, техника ва ҳуқуқи патентӣ талаб мекунад. 
Барои ин қонунгузор ба ихтироъкорон ва дигар соҳибҳуқуқон на танҳо 
иштироки мустақилонаи онҳо, балки истифодаи хизматрасонии 
дигаронро пешниҳод мекунад. Ба сифати чунин субъектон пеш аз ҳама 
ваколатдорони патентӣ (намояндагони патентӣ) баромад карда 
метавонанд, ки онҳо шахсони маълумоти махсусдошта, дорои собиқаи 
махсуси корӣ дар соҳаи ҳифзи объектҳои моликияти саноатӣ ва аз 
аттестатсияи (имтиҳони) махсус гузашта, унвони намояндаи патентӣ 
гирифта, эътироф гардидаанд. Ҳоло қонунгузор намояндагони 
патентиро ба тариқи васеъ ба танзим надаровардааст. 

Ҳамаи намояндагони патентӣ бояд аз аттестатсияи ҳатмӣ гузашта 
дар мақомоти ваколатдори давлатӣ ё худ дар Идораи патентӣ ба қайди 
давлатӣ гирифта шаванд, яъне дар Феҳрасти ягонаи давлатӣ ба қайд 
гирифта шаванд ва ба онҳо шаҳодатномаи ҳуқуқи махсус барои ба амал 
баровардани фаъолияти касбӣ дода мешаванд. 

Намояндагони патентӣ метавонанд мустақилона ба сифати 
соҳибкори инфиродӣ ё бо таъсис додани шахси ҳуқуқӣ фаъолияти 
касбии худро ба амал бароранд.  

Муносибати байниҳамдигарии намояндагони патентӣ бо мизоҷон 
дар асоси шартномаи супориш ва ваколатномаи аз тарафи мизоҷ дода 
шуда, ба роҳ монда мешаванд. 



Лоиҳаи Қонуни Ҷумҳурии Тоҷикистон “Дар бораи намояндагони 
патентӣ” аз 5 Боб ва 18 модда иборат буда, муносибатҳоро вобаста ба 
фаъолияти касбии намояндагони патентии Ҷумҳурии Тоҷикистон, 
талаботҳо, тартиби аттестатсия ва бақайдгирии онҳо, инчунин ҳуқуқҳо, 
вазифаҳо ва масъулияти онҳоро пурра ба танзим медарорад. 

Тибқи банди 13 «Тартиби гузаронидани экспертизаи 
зиддикоррупсионии санадҳои меъёрии ҳуқуқӣ, санадҳои меъёрии ҳуқуқии 
хусусияти умумиҳатмидоштаи вазоратҳо, кумитаҳои давлатӣ, дигар 
мақомоти давлатӣ, мақомоти маҳаллии ҳокимияти давлатӣ, мақомоти 
худидоракунии шаҳрак ва деҳот ва лоиҳаҳои онҳо, арзёбии 
дохилиидоравии зиддикоррупсионии лоиҳаҳои санадҳои меъёрии 
ҳуқуқӣ», лоиҳаи қарори дар боло зикргардида мавриди арзёбии 
дохилиидоравӣ қарор гирифта дар натиҷаи он дар матни лоиҳаи мазкур 
омилҳои бавуҷуд оварандаи коррупсия ошкор нагардидааст. 

Лоиҳаи қарори мазкури Ҳукумати Ҷумҳурии Тоҷикистон ба меъёрҳои 

Конститутсияи Ҷумҳурии Тоҷикистон, Кодекси андози Ҷумҳурии 

Тоҷикистон, Кодекси граждании Ҷумҳурии Тоҷикистон ва қонунҳои 

Ҷумҳурии Тоҷикистон «Дар бораи дигар пардохтҳои ҳатмӣ ба буҷет», 

«Дар бораи санадҳои меъёрии ҳуқуқӣ» ва дигар санадҳои меъёрии 

ҳуқуқӣ, аз ҷумла санадҳои меъёрии ҳуқуқии амалкунандаи Ҷумҳурии 

Тоҷикистон дар соҳаи моликияти зеҳнӣ мухолифат надошта, амалӣ 

намудани он аз буҷети ҷумҳуриявӣ маблаѓгузории иловагиро талаб 

намекунад. 


